
Lá eolais in Óstán Buswells

Dé Céadaoin, 6 Deireadh Fómhair (08:00 – 18:00)
Tá Conradh na Gaeilge agus Guth na Gaeltachta ag eagrú lá eolais do Theachtaí Dála agus do Sheanadóirí ag tús na míosa seo chugainn. Is é aidhm an lae a chur in iúl do na hionadaithe poiblí go gcaithfidh an Rialtas:

· glacadh le moltaí an Chomhchoiste Oireachtais um Ghnóthaí Ealaíon, Spóirt, Turasóireachta, Pobail, Tuaithe agus Gaeltachta maidir leis an Straitéis 20 Bliain don Ghaeilge.

· gan glacadh le moltaí na Roinne Airgeadais i leith na Gaeltachta mar atá leagtha amach sa cháipéis  ‘Tosaíochtaí Infheistíochta Infreastruchtúir 2010 – 2016’
Mhínigh Julian de Spáinn, Ard-Rúnaí Chonradh na Gaeilge, an tábhacht a bhaineann leis an lá eolais:

“Bhí lúcháir ar phobal na Gaeilge nuair a foilsíodh an Straitéis 20 Bliain don Ghaeilge i mí na Samhna anuraidh ach ba léir go raibh laigí inti. Tá stocaireacht déanta ag grúpaí éagsúla ó shin leis an Straitéis a fheabhsú. Tá moltaí maithe déanta ag an Chomhchoiste Oireachtais um Ghnóthaí Ealaíon, Spóirt, Turasóireachta, Pobail, Tuaithe agus Gaeltachta agus tá sé riachtanach go nglacfaidh an rialtas le gach ceann acu. Tá muidne ag iarraidh cuidiú a fháil ó bhaill an Oireachtais lena chinntiú go dtarlóidh sé sin.”

Beidh cur i bhfeidhm na Straitéise ag brath ar an maoiniú cuí a bheith ar fáil ón Státchiste. Tá éiginnteacht mhór ag baint le foinsí maoinithe, áfach, ó  foilsíodh an cháipéis: ‘Tosaíochtaí Infheistíochta Infreastruchtúir 2010 – 2016’. Labhair de Spáinn faoin mbeaguchtach a chuir an cháipéis sin ar phobal na Gaeilge:

“Bhain an cháipéis geit as go leor daoine ach chuir sí scanradh ar phobal na Gaeilge. Tá laghdú ollmhór molta do bhuiséad na Roinne Gnóthaí Pobail, Comhionannais agus Gaeltachta sna blianta amach romhainn. Leis an fhírinne a rá, má chuirtear na pleananna sin i bhfeidhm, beidh deireadh leis an Roinn Gnóthaí Pobail, Comhionannais agus Gaeltachta agus le hÚdarás na Gaeltachta faoi 2016. Tá sé chomh simplí sin!”
Agus é ag caint faoin gcéad chéim eile dúirt Éamonn Mac Niallais, urlabhraí Ghuth na Gaeltachta:

“Tá géarghá le soiléiriú ag an staid seo. Ní bheifear ábalta an Straitéis a chur i bhfeidhm mar is ceart bunaithe ar na figiúirí atá leagtha amach in Tosaíochtaí Infheistíochta Infreastruchtúir 2010 – 2016. Dar linn gur infreastruchtúr iontach tábhachtach iad an Roinn Gnóthaí Pobail, Comhionannais agus Gaeltachta agus Údarás na Gaeltachta. Beidh ról lárnach le himirt ag an dá eagraíocht i gcur i bhfeidhm na Straitéise ach an maoiniú cuí a bheith ar fáil.”
Tá súil ag Conradh na Gaeilge agus Guth na Gaeltachta go mbainfidh gach duine sult agus tairbhe as an lá.  Beidh ionadaithe ó gach Gaeltacht agus ó Dháilcheantair éagsúla ar fud na tíre i láthair le léiriú soiléir a thabhairt go bhfuil pobal na Gaeilge agus na Gaeltachta aontaithe ag an am cinniúnach seo don teanga.  Beidh fáilte roimh chách idir Theachtaí Dála, Sheanadóirí agus an phobal i gcoitinne theacht isteach agus bualadh linn in Óstán Buswells idir 8.00r.n. agus 6 i.n. ar an 6 Deireadh Fómhair.
                                          CRÍOCH

Sonraí Teagmhála

Nótaí d’Eagarthóirí
· D’eagraigh Conradh na Gaeilge agus Guth na Gaeltachta lá eolais in Óstán Buswells anuraidh (2 Nollaig) go gairid i ndiaidh fhoilsiú Straitéis 20 Bliain don Ghaeilge. D’éirigh go maith leis an ócáid; deis mhaith a bhí ann do bhaill an Oireachtais an       t-eolas is déanaí a fháil ar chúrsaí Gaeilge agus Gaeltachta. 

· Foilsíodh an Straitéis 20 Bliain don Ghaeilge
 ar 26 Samhain 2009. Is dréacht a bhí ann agus bhí deis ag an bpobal páirt a ghlacadh i bpróiseas comhairliúcháin. Chuir eagraíochtaí éagsúla aighneachtaí faoi bhráid an Chomhchoiste Oireachtais um Ghnóthaí Ealaíon, Spóirt, Turasóireachta, Pobail, Tuaithe agus Gaeltachta. Mar pháirt den phróiseas comhairliúcháin bhí cruinniú Gaeltachta ann in Ionad Tacaíochta Teaghlaigh Chois Fharraige, Indreabhán, Co. na Gaillimhe ar an 26 Feabhra 2010.
· D’fhoilsigh an Rialtas ‘Tosaíochtaí Infheistíochta Infreastruchtúir 2010 – 2016’
 ar an 26 Iúil 2010. Tá imní mhór ar eagraíochtaí Gaeilge agus Gaeltachta ó shin i leith i dtaca le cur i bhfeidhm éifeachtach na Straitéise. 

	Is é Conradh na Gaeilge fóram daonlathach phobal na Gaeilge agus saothraíonn an eagraíocht ar son na teanga ar fud na hÉireann uile agus timpeall na cruinne. Is í príomhaidhm na heagraíochta an Ghaeilge a athréimniú mar ghnáththeanga na hÉireann. Ó bunaíodh é ar 31 Iúil 1893 tá baill an Chonartha gníomhach ag cur chun cinn na Gaeilge i ngach gné de shaol na tíre, ó chúrsaí dlí agus oideachais go forbairt meán cumarsáide agus seirbhísí Gaeilge. Músclaíonn an mhóreagraíocht seo pobal na hÉireann, tugann sí tuiscint úrnua dúinn ar ár n-oidhreacht luachmhar agus cothaíonn sí meas ionainn ar an gcultúr Gaelach. Tá 200 craobh agus iomaí ball aonair ag Conradh na Gaeilge, agus bíonn baill uile an Chonartha ag saothrú go dian díograiseach chun úsáid na Gaeilge a chur chun cinn ina gceantair féin.

Bíonn Conraitheoirí chun tosaigh i bhfeachtais chun cearta phobal na Gaeilge a bhaint amach agus a dhaingniú i gcónaí agus baineann ár gcuid oibre le gach gné den saol.  www.cnag.ie 

	Bunaíodh Guth na Gaeltachta i nGaoth Dobhair i mí Lúnasa 2009. Tá sé ag reáchtáil cruinnithe poiblí ó shin. Bunaíodh an grúpa chun an pobal a chur ar an eolas faoi impleachtaí na gciorruithe a bhí molta ag an mBord Snip Nua don Ghaeilge agus don Ghaeltacht. Is feachtas neamhpholaitiúil, traspháirtí é Guth na Gaeltachta atá dírithe ar chás na Gaeilge agus na Gaeltachta. www.guthnag.ie



1. Comparáid idir an laghdú atá molta do ranna éagsúla bunaithe ar ‘Tosaíochtaí Infheistíochta Infreastruchtúir 2010 – 2016’
	
	Laghdú molta i mbuiséad caipitil na roinne  
2010 -2016

	An Roinn Fiontar, Trádála agus Nuálaíochta
	9.6%

	An Roinn Cumarsáide, Fuinnimh agus Acmhainní Nádúrtha
	8.1%

	An Roinn Cosanta
	-12.5%

	An Roinn Oideachais agus Scileanna
	-12.9%

	An Roinn Turasóireachta, Cultúir agus Spóirt
	-16.7%

	An Roinn Sláinte agus Leanaí
	-18.5%

	An Roinn Airgeadais
	-20.0%

	An Roinn Iompair
	-21.0%

	Meánlaghdú
	-26.4%

	An Roinn Dlí agus Cirt agus Athchóirithe Dlí
	-26.8%

	An Roinn Comhshaoil, Oidhreachta agus Rialtais Áitiúil
	-27.1%

	An Roinn Coimirce Sóisialaí
	-40.0%

	An Roinn Gnóthaí Eachtracha
	-60.0%

	An Roinn Talmhaíochta, Iascaigh agus Bia
	-60.5%

	An Roinn Gnóthaí Pobail, Comhionannais agus Gaeltachta
	-71.4%


2. Titim i mbuiséad na Roinne Gnóthaí Pobail, Comhionannais agus Gaeltachta le blianta beaga anuas.

	2008
	2009
	2010

	€149 milliúin
	€133 milliúin
	€105 milliúin


� � HYPERLINK "http://www.pobail.ie/ie/AnGhaeilge/" ��http://www.pobail.ie/ie/AnGhaeilge/� 





� � HYPERLINK "http://www.taoiseach.gov.ie/eng/Building_Ireland's_Smart_Economy/Infrastructure_Investment_Priorities_2010_-_2016/" ��http://www.taoiseach.gov.ie/eng/Building_Ireland's_Smart_Economy/Infrastructure_Investment_Priorities_2010_-_2016/� 


 





